


ESTRATEXIAS 
DE ANIMACIÓN Á LECTURA

2

MEU AVÓ O PRESUNTO

Obxectivos

• Valorar a presenza dos avós e das persoas

maiores en xeral.

• Descubrir e respectar os novos modelos de

familia.

• Ampliar o vocabulario.

Orientacións

Este libro está indicado para alumnos de 4.º e 5.º de primaria. O seu alto contido en

valores e a expectación que mantén ata o final fan que sexa moi fácil traballalo cos

rapaces.

ACTIVIDADE 1
(Antes da lectura): A MIÑA ÁRBORE XENEALÓXICA

Obxectivos

• Fomentar o coñecemento entre os membros do grupo.

• Valorar a importancia da familia.

• Descubrir e aprender a respectar os diferentes modelos de familia.

Descrición 

Trátase de que cada alumno elabore a súa propia árbore xenealóxica.

O profesor presentará a actividade na clase, explicará en que consiste e como facer

unha árbore xenealóxica. Se o considera oportuno, proporcionaralle a cada alumno/a

unha persoal para encher.

O traballo realizarano os rapaces nas súas casas e coa colaboración das súas familias.

As árbores expoñeranse na aula para que todos as poidan ver.

Orientacións

Á hora de formular a actividade, é importante que o profesor/a faga especial fincapé en

que existen diferentes modelos de familias e que todos eles son respectables como

ámbito de desenvolvemento da persoa. Lola, a protagonista da historia que imos ler,

vive soa coa súa nai e é unha nena feliz, o que pode servirnos de exemplo para introdu-

cir o tema.

www.planlector-gal.com

ACTIVIDADE 2
(Antes da lectura): PRESUNTO...

Obxectivos

• Aumentar o vocabulario.

• Adquirir soltura no manexo do dicionario.

• Familiarizarse coa lectura de prensa.

• Eliminar prexuízos.

Descrición 

O profesor escribirá con letras grandes e vistosas o título do libro no encerado.

Preguntaráselles aos rapaces que cren que significa a palabra PRESUNTO. Por quen-

das, cada un irá dicindo que cre que quere dicir. Deseguido buscarán a palabra no

dicionario e comprobarán se estaban no certo.

O profesor encargaralles aos seus alumnos que, durante unha semana, busquen a pala-

bra «presunto» na prensa diaria, e que presten atención ás noticias para ver se a din

algunha vez e a que ou a quen se adoitan referir con ela.

Os alumnos poñerán en común as noticias recolleitas e comentaranse na clase.

Tras analizar o significado da palabra, debateremos brevemente por que pode ser pre-

sunto un avó. ¿Que pode contar unha historia titulada así?

Orientacións

Se o profesor/a o considera oportuno, fará el mesmo a selección das noticias e levará os

xornais á aula para que os alumnos os manexen.

ACTIVIDADE 3
(Durante a lectura): PURO TEATRO

Obxectivos

• Desenvolver a imaxinación.

• Exercitar a expresión corporal.

• Aumentar a autoestima.

Descrición 

Carme, a nai de Lola, traballa como actriz nun teatro. A miúdo ensaia os seus papeis 

na casa.

Trátase de que os rapaces se convertan en actores por un intre.

O profesor explicaralles aos alumnos a diferenza entre un texto teatral e unha novela, e

axudaralles a realizar unha pequena adaptación dalgúns fragmentos do libro. Os alum-

nos, por grupos, prepararán a representación destes fragmentos para realizala na clase.

Orientacións

Unha actividade complementaria pode ser que, tras a representación dun grupo, o

resto de alumnos tratará de situar a acción no libro.

Deseguido indícanse algúns fragmentos do principio do libro susceptibles de adap-

tación:

– p. 7 e 8

– p. 10 e 11

– p. 15 e 17

– p. 26 a 28

– p. 32 a 33

ACTIVIDADE 4
(Durante a lectura): ¿QUE HAI NO MALETÍN NEGRO?

Obxectivos

• Alimentar a expectación cara á historia que están lendo.

• Desenvolver a imaxinación.

• Aumentar o vocabulario.

Descrición 

Lola atopa un misterioso estoxo no alto do armario e sospeita que nel se gardan os

segredos e os misterios que rodean o seu presunto avó. ¿Que pode haber dentro?

Imos xogar a adiviñar que obxectos pode haber dentro do maletín e quen pode ser o

avó en función deles. ¿Unha variña de mago? Entón dedicarase a sacar coellos dos cha-

peus... ¿Un paraugas? Entón irá vendendo polas casas paraugas modernos... ¿Unha

vasoira? Entón traballará de mecánico de vasoiras voadoras...

A medida que avancemos na lectura iránsenos dando pistas sobre o obxecto (na páxina

19 dísenos que se chama Petra, podemos facer xogos de palabras con este nome, igual

que fai Lola. Máis adiante dinos que é negro e alongado...).

Seguiremos con este xogo ata que a lectura do libro nos desvele o misterio.

Orientacións

É importante a actitude lúdica do profesor/a, que tratará de facer desta actividade un

xogo que se manteña entre os alumnos durante a lectura do libro. Para iso, antes de

empezar cada sesión o profesor pode preguntar a ver quen ten novas ideas sobre o

estoxo misterioso.

ACTIVIDADE 5
(Despois da lectura): O MEU AVÓ E EU

Obxectivos

• Estimular a relación entre avós e netos.

• Aprender a valorar as persoas maiores e gozar da súa experiencia.

• Favorecer o coñecemento e a confianza do grupo.

Descrición 

Na páxina 17 Pato e Susana, os amigos de Lola, contan que cousas fan os seus avós.

Algunhas non lles gustan nada (roncar, deixar os dentes nun vaso, confundir os

nomes...) pero outras, en cambio, son moi divertidas (fan agasallos de aniversario, con-

tan historias, lévante ao circo...).

Faremos un breve reconto das cousas que nos gustan e das que non nos gustan das

persoas maiores que coñezamos. Deseguido, cada neno terá que elixir un avó ou unha

avoa para facerlle unha entrevista na que lle preguntará cousas como:

¿Cal era a túa comida preferida de pequeno?, ¿como se chamaba o teu mellor amigo?,

¿como coñeciches a avoa?, ¿a primeira vez que viches o mar?, ¿que querías ser de

maior?...

Os rapaces poñerán en común as súas experiencias e contarán que sorpresas levaron

sobre a vida dos seus avós.

Orientacións

O fin da entrevista é que os rapaces reparen en que os seus avós, ademais de avós,

foron rapaces coma eles, mozos, pais... e que descubran unha nova dimensión. Deste

xeito, espertan o seu interese por eles.

No caso de que algún alumno non teña ningún avó ou avoa preto, poderá tomar un

«prestado». Poderá facerlle a entrevista a algún tío ou tía maior, ou a algún veciño ou

coñecido. Se tampouco isto é posible, entón faralle a entrevista a un dos seus pais pre-

guntándolle sobre o seu avó. Isto enriquecerá a posta en común da clase, xa que pro-

porcionará outra visión diferente.

ACTIVIDADE 6
(Despois da lectura): MARIQUIÑA TROTAMUNDOS E O FARANDULEIRO FREGADO

Obxectivos

• Desenvolver a expresión escrita.

• Cultivar a imaxinación.

• Aumentar a autoestima mediante a creatividade.

Descrición 

Carme cóntalle a Lola todas as noites as historias de Mariquiña Trotamundos, e este é

un dos momentos do día que máis lle gustan á protagonista da historia.

Coa chegada do seu avó isto mellora, porque é el quen lle conta agora as aventuras de

Mariquiña, que se volveron moito máis trepidantes. Tanto que a pobre morre nun acci-

dente e é substituída polo «Faranduleiro Fregado», do que non nos dá tempo a coñecer

ningunha historia porque o libro remata.

Propoñerémoslles aos alumnos que lle inventen unha historia ao Faranduleiro Fregado

para que Lola poida durmir.

Orientacións

Cos relatos escritos polos alumnos fabricaremos un pequeno libro, ao que se lle poden

engadir ilustracións se así o propoñen os rapaces. Este libro levará unha dedicatoria

para os futuros ocupantes da clase, xa que pasará a formar parte da biblioteca de aula.

